Y Gemau 
Beth yw ‘Y Gemau’?

Beth ydy o?

Rhaglen undydd o weithgareddau wedi eu lleoli mewn ysgol ar gyfer Cyfnod Allweddol 2 yw ‘Y Gemau’. Mae’n ddydd sy’n cymysgu hwyl a gweithgaredd gyda sesiynau addysgol wedi eu seilio ar y cwricwlwm sy’n ymgorffori Addysg Grefyddol, Addysg Iechyd, Bersonol a Chymdeithasol, Celf, Addysg Gorfforol, Daearyddiaeth a meysydd eraill.
O ble daeth y syniad?

Lansiwyd Kidsgames ym 1982 a chafodd ei redeg mewn dros 150 o wledydd gyda dros 4 miliwn o blant yn cymryd rhan. Nid yw Kidsgames yn eiddo i un mudiad ond yn hytrach menter Gristnogol ydyw i ddefnyddio chwaraeon a gweithgaredd i hybu ffyrdd o fyw cyfannol ac iach sy’n cynnwys, yn y bôn, sylw ar yr ysbrydol. Fel arfer caiff ei gynnal dros nifer o ddyddiau gan eglwysi ar gyfer plant yn ystod gwyliau’r ysgol. Datblygwyd Y Gemau yn y DU er 2010, yn bennaf fel ymateb i’r Gemau Olympaidd 2012, a diwygiwyd y cysyniad i adlewyrchu’r cyd-destun penodol a natur addysgol o waith ysgolion ac felly mae ‘Y Gemau’ yn addas ar gyfer ysgolion a disgyblion o bob ffydd a’r di-ffydd.
Pam dewis ‘Y Gemau’?
O safbwynt ysgol, mae ‘Y Gemau’ yn ffordd wych o roi cyfle i ddisgyblion CA2 (er y gellir ei addasu’n hawdd ar gyfer CA 1 neu 3) i gymryd rhan mewn dydd o hwyl, gweithgaredd a dysgu gwerthoedd ble caiff amcanion ‘dysgu y tu allan i’r dosbarth’ eu cyrraedd tra’n aros yn yr ysgol. Caiff ei gyflwyno gan dîm allanol ac felly heb roi pwysau ychwanegol ar staff mewn paratoad.
O safbwynt eglwys, mae ‘Y Gemau’ yn ffordd wych o ychwanegu gwerth at yr ysgol ac mae’n helpu meithrin perthynas dda rhwng eglwysi ac ysgolion. Mae’r dydd yn seiliedig ar werthoedd a chysyniadau Cristnogol ac mewn ffyrdd addas yn addysgol, mae’n archwilio’r ffydd Gristnogol gyda’r disgyblion. Mae’n llawn hwyl ac yn hawdd i’w redeg gan fod yr adnoddau byddwch eu hangen eisoes yn yr ysgolion.

Beth yw’r gobaith?

Y gobaith yw bydd nifer o dimau yn cael eu ffurfio i redeg Y Gemau fel y bydd yn cael effaith genedlaethol yn 2012 fel rhan o ymateb ‘More than Gold’ i’r Gemau Olympaidd a Pharalympaidd. Ond yn fwy na hyn, y gwir obaith yw y bydd Y Gemau yn arf a fydd yn galluogi ysgolion lleol ac eglwysi i weithio fel partneriaid, gan ddefnyddio’r fenter hon fel catalydd i adeiladu/datblygu/gwella perthynas ystyrlon ble mae rhaglen barhaus Y Gemau yn un elfen yn unig ohoni. Unwaith y sefydlir y cysyniad, mae’n hawdd ailadrodd ‘Y Gemau’ wedi ei seilio ar ddigwyddiadau chwaraeon rhyngwladol pwysig eraill megis Gemau’r Gymanwlad, Cwpan Y Byd mewn rygbi neu bêl-droed, Gemau Olympaidd y Gaeaf ayb. Mae’n amlwg yn gwneud mwy o synnwyr i gynnal Y Gemau yn ystod neu mor agos at ddyddiad y digwyddiad chwaraeon ag sy’n bosibl.
Beth rydych yn gofyn i mi wneud?

Gofynnwn i chi gynnull tîm a fydd yn trefnu naill ai:

rhaglen undydd ‘Y Gemau’ mewn un ysgol leol NEU

cyfres o raglenni undydd ‘Y Gemau’ wedi eu lleoli mewn nifer o ysgolion lleol.

Mae’r wybodaeth ganlynol yn rhestru beth yn union fydd ei angen i gynnal ‘Y Gemau’ a pha adnoddau sy’n bod i’ch cefnogi. Mae Y Gemau, er hynny, yn gysyniad a ellir ei addasu i siwtio anghenion lleol, felly dylid ystyried y canlynol fel ‘cronfa adnoddau’ yn hytrach na rhestr o bethau dylid eu gwneud.
Er mwyn deall rhai agweddau o’r rhaglen byddai’n syniad nodi’r termau isod:

Cydlynydd/wyr Y Gemau – gwirfoddolwr sy’n arwain y digwyddiad cyfan

Cydlynwyr Parth – gwirfoddolwr/wyr sy’n arwain gweithgaredd pob Parth

Arweinydd Tîm Gwlad – gwirfoddolwr sy’n arwain gwlad/tîm y plant

Grwpiau Gwlad (Timau) – grwpiau/timau’r plant! Yn y pecyn hwn rydym wedi awgrymu defnyddio naw gwlad, Brasil, Canada, Tsieina, Yr Aifft, Ffrainc, Groeg, Yr India, Seland Newydd a De Affrica ond gallwch ddewis pa rai bynnag yr hoffech.  

Amserlen nodweddiadol

Yn amlwg nid oes rhaid dilyn unrhyw drefn bendant am fod pob ysgol yn amrywio yn ei hamseroedd dechrau a gorffen, hyd amseroedd egwyl, ac amser cinio. Efallai bydd angen addasu’r drefn yn ôl  anghenion penodol yr ysgol oherwydd defnydd o’r neuadd neu fuarth gan eraill nad ydynt yn cymryd rhan yn Y Gemau.
8.30am
Tîm Y Gemau yn cyrraedd ac yn paratoi

9.00am
Y plant yn cofrestru mewn dosbarthiadau ac yn derbyn labeli eu timau*
9.15am
Seremoni Agoriadol yn neuadd yr ysgol

9.50am
Y plant yn symud mewn timau i’w parth cyntaf
9.55am
Gweithgaredd Parth 1 yn dechrau

10.55am
Egwyl
11.15am
Gweithgaredd Parth 2 yn dechrau

12.15pm
Gweithgaredd Parth 2 yn gorffen
12.20pm
Cinio
1.20pm
Cofrestru
1.30pm
Gweithgaredd Parth 3 yn dechrau

2.30pm
Symud i’r Seremoni Gloi (Neuadd yr ysgol neu gae chwarae)

2.35pm
Seremoni Gloi**
3.10pm
Dychwelyd i’r ystafelloedd dosbarth

3.20pm
Diwedd y dydd 

*Mae’n bwysig bod y plant yn cael eu gosod mewn grwpiau ymlaen llaw fel nad oes angen i’r athro/athrawes wneud hyn.
**Os yw ysgol fel arfer yn cael egwyl yn y prynhawn, gellir addasu gyda seremoni derfynol fyrrach neu trwy beidio â dychwelyd i’r ystafelloedd dosbarth.
Cynnwys – Seremoni Agoriadol

Fel arfer yn neuadd yr ysgol
Bydd angen: Matiau addysg gorfforol (cadeiriau?), arwyddion gwledydd, cofrestrau, labeli, taflenni gweithgaredd, penseli, fflam Olympaidd, PowerPoint gyda logo a rheolau (a fflam?), 2 set o eiriau/llythrennau ar gyfer y gêm, DVD On Your Marks (opsiynol).

Gosodwch y matiau addysg gorfforol o gwmpas y neuadd fel ‘cartref’ pob gwlad ond sicrhewch fod lle i fynd o amgylch y neuadd y tu ôl iddynt. Os oes angen cadeiriau ar arweinyddion y timau gosodwch nhw yno.
Tafluniwch y geiriau ‘Croeso i’r Gemau’ ynghyd â’r logo ar y wal.

Cofrestru 
5-10 munud
Wrth i’r plant ddod i’r neuadd, dylent ffurfio grwpiau ar eu mat gyda’u Harweinydd Tîm, a fydd yn dal eu baner (arwydd dwy ochr maint A4 wedi ei lamineiddio a’i fowntio ar ffon bren).

Os nad yw’r cofrestru wedi ei gwblhau ymlaen llaw, dylai’r Arweinydd wneud hynny nawr. Dylent hefyd ddefnyddio dalen o labeli cyfeiriad sy’n dangos baner y wlad, ble gallant ysgrifennu enw cyntaf pob plentyn yn glir. Yna gallant ddysgu’r plant i ddweud ‘Helo’ yn iaith y wlad maen nhw’n cynrychioli (opsiynol) e.e. Bonjour (Ffrainc).
Mae cyfle yma i Bennaeth yr ysgol wneud unrhyw gyhoeddiadau a throsglwyddo’r awenau i chi.
Cyflwyniad 
 5 munud
Croesawch bawb i’r Gemau. Esboniwch y bydd yn ddydd gwych o hwyl, gweithgaredd a dysgu a bod y tîm cyfan yn edrych ymlaen at gael rhannu’r dydd gyda nhw. Nodwch ei bod hi’n bosibl adnabod aelodau Tîm y Gemau oddi wrth eu bathodynnau a/neu grysau T.

Gofynnwch i’r plant pa ddigwyddiad chwaraeon pwysig sydd ar fin digwydd. Yna eglurwch bod pob un o’r gwledydd sy’n cymryd rhan yn Y Gemau heddiw hefyd yn rhan o’r digwyddiad mawr hwnnw a’ch bod am weld yn gyntaf pwy sydd yn bresennol yn y Seremoni Agoriadol. Gofynnwch i’r gwledydd yn eu tro i sefyll a chyhoeddi ‘Croeso i ENW EU GWLAD’. Gall plant pob tîm ymateb gyda bonllef (yn uwch os nad yw’n ddigon da y tro cyntaf!) neu trwy ddweud ‘Helo’ yn iaith eu gwlad.
Esboniwch y bydd y plant yn symud o amgylch gyda’u gwlad trwy gydol y dydd. Mae gan bob gwlad Arweinydd Tîm a bydd angen i’r plant adnabod y person hwn a baner eu gwlad er mwyn aros gyda’i gilydd. Esboniwch y bydd pawb yn cymryd rhan yn y Seremoni Agoriadol hon ac ar ddiwedd y dydd y Seremoni Gloi ble cyflwynir gwobrau! Rhwng y rhain bydd pawb yn ymweld â thri pharth: Parth Darganfod, Parth Creadigol a Pharth Chwaraeon. Mae’r tri pharth yn cynrychioli’r tair prif elfen ym mhob Gemau/Twrnamaint. Bydd y Parth Dargafod yn edrych ar rai o werthoedd a nodweddion y mae’n rhaid i bob athletwr a chwaraewr tîm ei ddangos. Bydd y parth Chwaraeon yn amlwg yn rhoi cyfle i gymryd rhan mewn gemau a chwaraeon a bydd y Parth Creadigol yn rhoi sylw i’r celfyddydau, crefftau a dathliadau diwylliannol sy’n chwarae rhan amlwg yn nathliadau’r Gemau. Bydd y gwledydd yn gwneud y rhain mewn gwahanol drefn ond bydd pawb yn gwneud yr un peth! Ym mhob parth bydd cyfle i’r timau ennill pwyntiau i’w gwlad yn seiliedig ar sut mae’r tîm yn perfformio a sut maen nhw’n cydweithio fel tîm, a bydd rhai pwyntiau ychwanegol i’w hennill os bydd unigolyn yn gwneud rhywbeth arbennig iawn. Felly’r prif beth yw cydweithio fel tîm ac i wneud eich gorau glas!
Cynnau’r fflam
5 munud
Gofynnwch i’r plant a ydynt yn gwybod beth yw’r un peth sydd bob amser yn digwydd yn Seremoni Agoriadau’r Gemau. (Cynnau’r fflam.) Esboniwch eich bod chi am wneud hyn trwy gynnal taith ffagl eich hunain a fydd yn gorffen gyda’r fflam yn cael ei chynnau.
Gofynnwch i un cynrychiolydd o bob gwlad i ddod ymlaen a ffurfio rhes yn y blaen. Dylent gymryd rhan yn Nhaith y Ffagl trwy loncian (nid ras yw hon!) yn eu tro o amgylch y neuadd yn cario’r ffagl a’i throsglwyddo i’r person nesaf. Wrth iddynt loncian gall bawb eu cymeradwyo a gellir chware cerddoriaeth addas i ychwanegu at yr awyrgylch.

Unwaith y bydd pob gwlad wedi rhedeg, gallwch ofyn i’r Pennaeth neu westai arbennig – neu efallai o blith y plant rhywun sydd yn athletwr/wraig penigamp neu wedi cyflawni rhywbeth arbennig mewn amgylchiadau anodd – i gynnau’r Fflam Olympaidd. Gallwch ddefnyddio cannwyll fawr neu fflam yn llosgi ar PowerPoint neu osod y ffagl ar ddiwedd ei thaith mewn man penodedig. Unwaith y cynhelir y fflam gallwch ddatgan bod Y Gemau wedi eu hagor yn swyddogol. (Gallwch wadd rhywun arbennig i wneud hyn.) 

Gêm y Thema
10 mun
Gofynnwch i 14 o Arweinyddion Gwledydd a/neu staff i ddod i’r blaen a gofynnwch am ddau blentyn i wirfoddoli i fod yn gapteiniaid tîm. Esboniwch y byddwch yn chwarae gêm a bod angen timau o saith arnynt. Gall y plant wneud eu dewis cyntaf trwy bwyntio at yr arweinyddion ond wedyn dylech ddosbarthu’r gweddill eich hunan. Yna cyhoeddwch reolau’r gêm fel a ganlyn: Rhaid i’r ddau dîm sefyll mewn rhesi fel bod pawb yn wynebu’r plant ond gyda gofod rhwng y ddau dîm; rhowch i bob person ddarn o gerdyn gyda llythyren arno. Ni fydd un person ym mhen pellaf y ddau dîm yn cael cerdyn. Mae angen iddynt afael yn eu cerdyn yn wynebu tuag i mewn nes y gofynnir iddynt ei droi drosodd. (Y llythrennau yw CH W A R A E ond dylid eu cymysgu fel y daw’r gair yn anagram pan cant eu dangos.) Eglurwch na chaiff y tîm siarad na symud ac na chaniateir i ddwy lythyren gael eu dal gan yr un person felly mae’n rhaid i’r plentyn sy’n gapten orfod rhoi un llythyren i’r person sbâr ac yna symud y llythrennau eraill un ar y tro nes iddynt gael eu gosod yn y drefn gywir. (Mae’n swnio’n gymhleth ond mae’n hawdd). Chwaraewch y gêm, gan annog y plant i weiddi dros y tîm sydd ar eu hochr nhw o’r ystafell a phawb i gymeradwyo’r buddugwyr. Os yw amser yn caniatáu, gallwch chwarae’r gêm eto (gyda chapteiniaid newydd) i sillafu P E R TH Y N ac os bydd angen rownd i benderfynu, gydag un person arall ym mhob tîm, gallwch sillafu S B E S I A L. Diolchwch i bawb am gymryd rhan.

Gofynnwn i’r ddau berson a ddewisiwyd yn gyntaf gan y capteiniaid i ymuno â chi yn y blaen tra bo pawb arall yn dychwelyd i eistedd. Gofynnwch iddynt i rannu sut oedden nhw’n teimlo wrth gael eu dewis i chwarae (hapus, cyffrous, ychydig yn nerfus, ayb). Tynnwch sylw at y ffaith ein bod ni oll yn teimlo’n arbennig/sbesial a’n bod yn perthyn pan gawn ein dewis i chwarae ac mae’n braf teimlo eich bod ar y tu mewn, yn rhan o dîm.

Yma gallwch chwarae rhan o DVD Scripture Union ‘On Your Marks’, pennod 1 (ISBN 9781844275700) neu ar gael am ddim o www.scriptureunion.org.uk/TheGames, clip 3 munud yn dangos pum athletwr  proffesiynol yn siarad sut deimlad oedd cael ei dewis i gynrychioli eu gwlad.
Mewn chwaraeon wrth gwrs mae’n rhaid cael rheolau ynghylch nifer y bobl ar dîm. Felly pan ddewis timau chwaraeon, bydd rhywun bob amser yn cael eu siomi wrth iddynt gael eu gadael allan. (Efallai gallwch ofyn a yw hyn wedi digwydd i rywun neu gallwch grybwyll hanes diweddar am rywun yn cael ei adael allan o sgwad/tîm.) Ond dywedwch wrth bawb y byddwch, fel rhan o raglen heddiw, yn edrych ar ddyn o’r enw Sacheus (oes yna rywun wedi clywed amdano?) a oedd wedi rhyfeddu pan gafodd ei ddewis i fod yn rhan o dîm arbennig iawn gan newid ei fywyd yn llwyr mewn canlyniad ac fe fyddwch yn darganfod sut all pawb gael ei ddewis, cael perthyn a chael teimlo’n sbesial.

Cyfarwyddiadau
5 mun
Cyhoeddwch ei bod hi nawr yn amser i’r gwledydd symud i’w parth cyntaf ond cyn iddynt fynd, mae tair rheol euraidd mae’n rhaid eu dilyn i gael y gorau allan o’r dydd. Dangoswch y rhain ar sgrin neu defnyddiwch gardiau post (aur) y gall tri phlentyn eu darllen yn uchel:

Arhoswch gyda’ch Arweinydd Tîm/Gwlad Esboniwch y bydd y plant yn cael egwyl, cinio a chofrestru prynhawn fel arfer ond yn ystod amser Y Gemau, mae’n rhaid iddynt aros gyda’i gilydd ac - wrth deithio -  gwneud yn siŵr eu bod yn aros y tu ôl i’w baner.

Gwnewch eich gorau glas Esboniwch y bydd rhai’n ennill ac na fydd eraill yn gwneud ond mae’n bwysig ceisio eu gorau beth bynnag.
Gwenwch bob amser Dydd o hwyl yw heddiw felly mwynhewch eich hunain!

Gadewch i’r gwledydd fynd yn eu tro – anfonwch y rhai sy’n mynd i’r un parth gyda’i gilydd ond i orymdeithio y tu ôl i faner eu gwlad.
Cynnwys – Parth Darganfod
 
Fel arfer yn neuadd yr ysgol
Thema: Perthyn/Cael eich dewis
Testun Beiblaidd Sacheus, 
Luc 19:1-10

Bydd angen: Sgript ddrama, taflenni gweithgaredd, penseli, DVD On You Marks (opsiynol) 

Bydd y ffordd y cyflwynir cynnwys y Parth Darganfod yn dibynnu ar nifer o ffactorau, megis a oes yna Gydlynwyr Parth addas a fyddai’n gallu arwain gweithgaredd neu ran ohono (e.e. aelodau o staff neu Gapteiniaid Timau), a yw hi’n bosibl i symud i’r awyr agored ar gyfer rhan o’r amser (neu i gyd) neu i symud i ystafelloedd dosbarth ar adegau. Brasamcanir yr amseriadau isod gan adael rhywfaint o amser ar gyfer symud.
Cyflwyniad
2 fun
Dywedwch Helo wrth bob gwlad ac estynnwch groeso i’r Parth Darganfod, ble byddant yn meddwl am rhai o’r gwerthoedd pwysig y buoch yn eu crybwyll yn y Seremoni Agoriadol. Rydych am ddechrau gyda dwy gêm. Mae’r gêm gyntaf yn edrych ar fod y tu mewn neu’r tu allan.

Mewn neu allan
5 mun
Rhannwch bob gwlad yn ddau grŵp gydag oedolyn ym mhob grŵp. Dewisir un plentyn i fod yn ‘allanwr’ ac mae’n rhaid iddo/i geisio mynd i mewn i’r cylch a ffurfiwyd gan y lleill trwy wynebu tuag i mewn a dal dwylo neu arddyrnau. Mae’n rhaid i’r grŵp ddefnyddio grym rhesymol gadw’r allanwr allan. Gadewch i’r gêm redeg am 15-20 eiliad yn unig. (Atgoffwch nhw y rhoddir pwyntiau am fod yn synhwyrol!)Newidiwch yr allanwr. Ar ôl chwarae dwy neu dair gwaith, addaswch y gêm fel bod un o’r cylch sydd wedi ei ddewis yn gyfrinachol i fod yn ‘gudd-weithredwr’ heb yn wybod i’r lleill yn ceisio helpu’r allanwr i mewn.
Wedi deall hi?
5 mun
Cadwch y timau wedi eu rhannu’r grwpiau llai a rhowch bob un mewn cylch tynn ble na fydd neb yn eu clywed. Mae’r arweinydd yn pasio dwy bensel o amgylch y grwpiau gan ddweud eu bod naill ai ‘wedi eu croesi’ neu ‘heb eu croesi’. Mae pob plentyn wedyn yn pasio’r penseli ymlaen i’r person ar y chwith gan ddweud eu bod ‘wedi eu croesi’ neu ‘heb eu croesi’ a bydd yr arweinydd yn dweud a ydynt yn gywir ai peidio. Yr hyn sy’n cyfrif yma yw pa un yw’r person sy’n pasio’r penseli â’i goesau (neu freichiau) wedi eu croesi a does wnelo fo ddim â’r penseli. Fel dewis arall gallwch chwarae’r gêm ble fydd pob person yn ei dro yn dweud, ‘Rwy’n hoffi A ond dim yn hoffi B’ - e.e. ‘Rwy’n hoffi llefrith ond dim yn hoffi caws.’ Bydd yr arweinydd wedyn yn dweud a yw’r person yn gywir neu beidio. Yr ateb yw eich bod yn ‘hoffi’ geiriau gyda llythrennau dwbl megis ‘ll’ ond dim yn hoffi’ rhai heb lythrennau dwbl. Rhowch gliwiau ond peidiwch â’i wneud yn rhy amlwg. (Os yw’r plant sy’n ymweld â’r parth hwn yn gyntaf yn gollwng y gath o’r cwd, gallwch chwarae gemau tebyg megis pasio siswrn wedi croesi/heb ei groesi, neu hoffi rhywbeth yn dechrau gyda llafariad, neu lythyren ddiwethaf y dewis blaenorol.)
Trafodaeth
5 mun
Dewch â phawb at ei gilydd a thrwy gwestiynau tynnwch allan brif themâu’r gemau a chwaraewyd. Sut deimlad oedd bod yn allanwr yn methu mynd i mewn neu’r un a’i helpodd i mewn? Pa mor rhwystredig oedd hi pan oedd eraill yn deall y gêm benseli/llythrennau dwbl ond chithau heb ei deall?

Drama
10 mun
Esboniwch nad peth newydd yw bod yn allanwr eisiau bod y tu mewn ac rydych oll am berfformio drama wedi ei seilio ar hanes o’r Beibl. Gofynnwch a oes rhywun yn gwybod rhywbeth am Sacheus a rhowch grynodeb byr cyn perfformio’r hanes – gweler  tud.

Treiddio’n ddyfnach
10 mun
Rhannwch y taflenni gweithgaredd allan a darllenwch y testun Beiblaidd naill ai mewn timau gwlad neu bawb gyda’i gilydd. Treuliwch ychydig o amser yn trafod y cwestiynau mewn grwpiau o ddau neu dri. Gallwch ofyn i’r plant gwblhau eu hatebion ar y taflenni os hoffech. Os nad ydych yn defnyddio’r taflenni, darllenwch Luc 19:1-10 gan ddefnyddio Beibl addas i blant a dangoswch y cwestiynau ar PowerPoint:

Sut oedd y dorf yn teimlo pan ddewisodd Iesu i fwyta yn nhŷ Sacheus?

Sut oedd Sacheus yn teimlo pan ddewisodd Iesu fwyta gydag ef?

A fedrwch chi feddwl am amser pan gawsoch eich dewis neu buoch yn teimlo’n arbennig mewn rhyw ffordd?
Oes yna ffyrdd y gallwch chi wneud i eraill deimlo’n arbennig neu fel petaent yn perthyn?
DVD 
 3 mun
Dangoswch y darn o Bennod 2 ar y DVD On Your Marks (ISBN 9781844275700) neu ar gael am ddim o www.scriptureunion.org.uk/TheGames ble gwelir athletwyr proffesiynol Cristnogol yn siarad am sut deimlad yw bod ar dîm Duw.
Cloi
3 mun 
Dewch â phawb at ei gilydd a gofynnwch iddynt beth wnaethon nhw ddarganfod. Diolchwch iddynt am gymryd rhan mor dda a sicrhewch fod yr arweinyddion yn gwybod i ble mae eu tîm yn mynd nesaf. Gadewch iddynt wybod y byddwch yn gwobrwyo pwyntiau a fydd yn cyfrif yn y Seremoni Gloi.

Stori Sacheus – a sut newidiodd ei ffyrdd

Cymeriadau: Sacheus, Iesu. Propiau opsiynol: cot ysgafn, tei, cod arian. SAIN – effeithiau sain!

Boneddigion, boneddigesau, bechgyn a merched...

Yn ôl yr awn mewn amser, i gyfnod yr ‘un tro’,  

I dref yng nghanol Israel o’r enw Jericho!
At gasglwr trethi prysur, nid oedd ef yn neis
Un yn fyr ei daldra, a’i enw oedd Sacheus.
Peidiwch eistedd nôl yn esmwyth i wrando ar fy nghân
Mi fyddwch i chi bob un yn gorfod cymryd rhan

Bydd angen ‘Sacheus’ arnom i actio’r dyn bach main
A chi yw’r dorf o’i gwmpas yn gwneud effeithiau sain.
Diwrnod ‘marchnad’ oedd hi yn hen dref Jericho

A phawb oedd yn bargeinio, a bron â mynd o’u co’.

Bob tro byddaf yn dweud ‘Marchnad’ dywedwch... Un grŵp i ddweud un cymal, y nesaf i ddweud yr ail gymal ac yn y blaen yn null ton Mecsicanaidd:

‘Ar werth, ar werth’ 
 ‘Afalau rhad’
‘Bargeinion gwych’
‘Hanner pris’

Trefnwch y plant yn bedwar grŵp sy’n dweud un o’r uchod yn eu tro.

Beth am ymarfer:

Diwrnod marchnad oedd hi yn hen dref Jericho

Gwaeddwch bawb yn uchel, nes i chi fynd o’ch co! SAIN
Roedd pawb yn brysur, brysur, yn prynu, trin a thrafod

A Sacheus yn casglu arian ond bob tro’n cymryd gormod.
Nawr, mae angen Sacheus arnaf:
Dewiswch blentyn a’i wisgo mewn cot ysgafn a thei. Rhowch god arian yn ei law.

Ychydig iawn a wyddom am y dyn bach o’r enw Sac

Roedd pawb yn ei gasáu ef, ie wir, pob un wan jac!
Cymerai treth y bobl gan adio at y swm,
Pocedu gwnaeth yr arian, hen sinach bach oedd hwn!

Dyn unig oedd Sacheus, doedd ganddo ef ddim ffrindiau SAIN ‘Bŵŵ!’

Wrth hel pres i’r wlad, roedd pawb yn tueddu i’w amau.

Ond wedyn, i’r dihiryn daeth yna dro ar fyd
A phrofodd gyfeillgarwch, y gorau yn y byd.

Nawr nôl â ni i Jericho a’r Farchnad yn llawn sŵn. SAIN
Daeth yno ddyn arbennig – bloeddiwch hwrê i hwn SAIN
Iesu oedd yr ymwelydd, yn cerdded i lawr y stryd,
A phawb oedd am ei weld ef, roedd sôn am hwn o hyd.

Yr arfer mawr bryd hynny, i ddangos eich statws chi,

Oedd gwahodd rhywun arbennig i swper yn eich tŷ. 
Y sŵn oedd yn fyddarol wrth i bawb wthio am le 

A mynd yn nes at Iesu i’w wahodd draw i de. 
SAIN ‘Iesu, tyrd draw i de!’
Mae’n rhaid i chi neud i’r gwahoddiad swnio’n well na hynny!
Gall y plant weiddi’r canlynol yn eu 4 grŵp:
‘Tyrd i fy nhŷ, fe gawn ni bysgod a sglodion’

‘Tyrd gyda ni am datws, cig a moron’
‘Mae gennym gacen siocled a brechdan gaws i de’

‘Tŷ ni yw’r un gorau – ‘dan ni’n cael têc awê!’

A thra roedd hyn yn digwydd - y bobl yn ymgasglu -
Sacheus oedd eisiau gweld ond doedd o ddim yn gallu!
Os gofiwch chi be ddwedais mai byr oedd y casglwr trethi
Ond gweld yr ymwelydd pwysig? Yn wir roedd Sacheus yn methu!

Ewch i arddull pantomeim (gyda Sacheus yn chwarae’r gêm gyda chi)

Fedrai i ddim ei weld ef. Ydach chi’n gwybod ble mae o?

‘Tu ôl i chi!’ ‘Ble?’ Tu ôl i chi!’ ‘O nac ydy ddim.’ O ydy mae e!’

Dewch â Sacheus i’r blaen

Chi’n gweld roedd Sacheus mor fychan, yn bell o fod yn gawr,

Yr unig ffordd o weld oedd wrth dringo coeden fawr;
Gobeithiai na welai neb mohono wrth guddio ymhlith y dail

Ond tisian bu ei hanes gan siglo’r goeden i’w sail.

SAIN ‘Atishw’

Trodd pob pen i edrych ar y dyn yn sbio i lawr,

Ac yna troi at Iesu – at bwy yr âi ef nawr?
Pwy oedd yr un breintiedig gaiff gwmni’r Iesu cu?
A throi at Sac wnaeth Iesu ‘Gai ddod draw i dy dŷ?

Ni fedrai neb ei gredu, SAIN, ‘Sacheus?’ gofynnodd rhai.
Pam dewis dyn sy’n lleidr, a ninnau heb ein bai?

Ond ni wnaeth Iesu farnu, dangos cariad wnaeth
Fe wyddai gall pawb newid, cyn i bethau fynd yn waeth.
A dyna beth ddigwyddodd, fel hyn yr oedd hi i fod
Wrth ddod yn ffrind i Iesu roedd pethau gwell i ddod.

Sacheus bach newidiodd, i’r tlodion rhoddodd bres,

A thalu nôl pob dyled, a hyn wnaeth lot o les.

A dyna i chi hanes Sacheus yn cael mynd ar dîm Duw;

Achos i Iesu ei ddewis newidiodd ei ffordd o fyw.
Mae Duw bob tro yn maddau, beth bynnag a wnawn ni,

Mae’n grêt cael perthyn iddo – mae’n caru ti a fi. 

Wedi ei addasu o sgets wreiddiol gan Rachel Foster, Bridgebuilder Trust, defnyddiwyd gyda chaniatâd.
Cynnwys - Parth Creadigol 
Fe arfer yn yr ystafelloedd dosbarth
Thema: Archwilio a Chreu

Bydd angen: Mae hyn yn dibynnu’n llwyr ar y gweithgareddau a gynigir ond gall gynnwys atlasau/globau, offerynnau cerddorol, deunydd crefft, taflenni gwaith, penseli.

Dyma’r parth sy’n cynnig yr amrywiaeth fwyaf ac felly’n debygol o fod angen y cynllunio mwyaf manwl. Y nod yw ceisio dal naws yr Olympiad diwylliannol a rhoi cyfle i’r rhai sydd â’u sgiliau yn fwy ym maes y celfyddydau na chwaraeon. Mae hefyd yn cynnig y cyfle gorau i’r plant i ddarganfod ychydig mwy am y wlad y maen nhw’n ei chynrychioli a gweithio ar draws nifer o feysydd y cwricwlwm. Er hynny, bydd union gynnwys y parth hwn yn dibynnu ar ystod sgiliau’r Cydlynwyr Parth ac mae’n syniad sicrhau bod nifer o gydlynwyr gydag amrywiaeth o sgiliau ar gael i gynnig ystod o weithgareddau. Yn ogystal bydd y gofod (a maint y gofod hwnnw) ar gael o fewn yr ysgol i raddau yn effeithio ar beth ellir ei gynnig yma. Yr hyn sy’n bwysig yw bod pob plentyn yn cael rhan weithredol drwy gydol y sesiwn.

Gall y Parth Creadigol ganolbwyntio ar y celfyddydau perfformio – dawns, symudiad, cerddoriaeth, canu – yn ogystal â gweithgareddau crefft. Gellir defnyddio’r daflen weithgaredd fel modd i atgyfnerthu’r dysgu am wledydd. Ond yn ogystal â chynnig y cyfle i’r plant i ddisgleirio, un o brif amcanion y parth hwn yw rhoi amser Arweinyddion y Gwledydd i eistedd gyda’u timau a sgwrsio gyda nhw tra maen nhw’n cymryd rhan mewn gweithgaredd Felly mae’n well peidio treulio’r holl amser fel un grŵp mawr yn gwneud un gweithgaredd canolog fel dawns ond i gael is barthau y gall y plant fynd iddyn nhw am 20 ar y tro yn ôl eu gwlad.
Un opsiwn yn unig yw’r canlynol, pan mae nifer o ystafelloedd dosbarth ar gael...

Cyflwyniad 
 2 fun
Dywedwch Helo wrth y gwledydd a’u croesawu i’r parth Creadigol. Esboniwch mai dyma’r lle i ddatblygu eu sgiliau creadigol ac i ddarganfod ychydig mwy am eu gwledydd. Gellir dangos peth o’u cynnyrch yn y Seremoni Gloi ac mae’n rhad iddynt gofio bod pwyntiau ar gael am waith da, am gydweithio fel tîm ac am waith unigol sy’n sefyll allan, felly dylent bob amser geisio eu gorau glas. Eglurwch y byddant yn treulio eu hamser mewn tair ffordd a bydd y gwledydd yn treulio’r un faint o amser yr un yn yr is barthau Cerddoriaeth, Fy Ngwlad, a Chreu. 
Cerddoriaeth
Bydd angen set o glychau llaw/seiloffon neu offerynnau cerdd eraill sydd ar gael yn yr ysgol. Bydd y grŵp yn treulio ychydig o funudau yn dysgu chwarae ‘Mae ganddo’r byd cyfan yn ei law’. Yna canwch fel côr a newidiwch y geiriau i ganu ‘Mae ganddo ENW GWLAD’ yn ei law x3, Mae ganddo’r byd mawr yn ei law.’ Byddant yn perfformio’r pennill hwn fel côr yn y Seremoni Gloi.
Fy Ngwlad 
Dyma’r amser i arweinyddion eistedd gyda’r plant wrth iddynt ddarganfod mwy am eu gwlad. Mae’r daflen ganlynol yn cynnwys peth gwybodaeth am amrywiaeth o wledydd. Byddwch yn ofalus eich dewis – mae mwy na digon yma! Gallant gael mapiau, globau neu atlasau i’w helpu darganfod ble mae eu gwlad neu gallant ofyn cwestiynau. Gallwch dreulio’r ychydig amser sydd yn weddill yn eistedd mewn cylch gyda phob plentyn y rhannu un peth (gwahanol) maent wedi ei ddysgu am eu gwlad (iaith, arian, maint, disgwyliad einioes, bwyd, tirnod, lliwiau’r faner, dinas fwyaf, gwledydd agos, anifeiliaid ayb). Os oes amser gallwch chwarae amrywiad o’r gêm ‘Es i siopa a phrynu ...’ gan ddweud ‘Rwy’n cynrychioli GWLAD ble ...’ Gellir dilyn y wybodaeth yma i fyny yng ngwersi’r ysgol.

Creu
Gan ddefnyddio’r lliwiau yn eu baner, gall y plant wneud breichled gyfeillgarwch i’w roi ar eu harddwrn neu rywbeth tebyg – efallai mwclis, neu freichled ffêr/pigwrn. Mae’n debyg bydd y plant angen cryn help gyda hyn felly sicrhewch fod digon o oedolion ar gael. Fel dewis arall, gallwch ddefnyddio hen ddefnyddiau i wneud baner maint A4 y gall yr ysgol ei harddangos yn ddiweddarach.
Sicrhewch fod pob cydlynydd is barth yn rhoi marc allan o10 i bob gwlad.

Cynnwys – Parth Chwaraeon Fel arfer ar y buarth/cae chwarae
Thema: Chwarae/Datblygu gwaith tîm

Bydd angen: gweler yr offer chwaraeon isod, her parth chwaraeon a chardiau sgorio
Ceir yma gyfres o gemau/heriau y dylai’r timau droi o’u hamgylch. Yn ddelfrydol dylid rhannu’r gwledydd ymhellach i grwpiau hafal fel bod pawb yn cael digon o amser i gymryd rhan. Bydd angen digon o weithgareddau i bob grŵp fod ar eu pen eu hunain wrth eu gwaith, ond os ydych yn brin o le yna mae’n iawn cael dau grŵp ym mhob gorsaf. Os gwnewch hyn, sicrhewch fod y grwpiau’n cylchdroi i’r cyfeiriad arall i’w gilydd fel na fydd yr un grŵp yn cystadlu yn erbyn yr un rhai bob amser. Dylai’r Arweinwyr Timau  gadw eu sgôr eu hunain a rhedeg y gemau eu hunain o dan oruchwyliaeth y Cydlynwyr Parth a fydd yn cadw pethau i fynd, yn gofalu am ddiogelwch ac yn edrych allan am waith tîm da ar gyfer pwyntiau.

Cyflwyniad 
 2 fun
Dywedwch Helo wrth bob gwlad a chroesawch y timau i’r Parth Chwaraeon. Esboniwch y byddant yn cynrychioli eu gwledydd mewn nifer o heriau a rhoddir pwyntiau am wneud yn dda yn yr heriau yn ogystal ag am waith tîm da. Rhowch y daflen Parth Chwaraeon a cherdyn sgorio i’r arweinyddion. 
Trosolwg gêm
5 mun
Esboniwch fod pob her yn dechrau wrth glywed eich chwiban ac yn para dau funud. Bydd pob gwlad yn cael ei rannu ymhellach i ddau grŵp cyfartal gydag un ohonynt yn cymryd rhan mewn her ar bob adeg. Byddant yn troi o amgylch y tasgau fel y bydd amser yn caniatáu. Cerddwch y timau o amgylch yr heriau gan esbonio sut maen nhw’n gweithio ond heb wastraffu amser. Mae’r rhan fwyaf o’r gemau yn cynnwys cymryd eich tro (e.e. rasys cyfnewid) ac felly dylai’r person sydd yn mynd gyntaf fod y diwethaf yn y ras nesaf gyda’r ail yn mynd yn gyntaf ayb.
Ymgynhesu
5 mun Rhannwch y gwledydd yn ddau ac yna dylai pob grŵp bach chwilio am ofod a threulio 2-3 munud yn ymgynhesu. Mae hyn yn gweithio’n dda os yw’r grŵp mewn cylch ac un person ar y tro yn mynd i’r canol i arwain ymarferiad megis rhedeg yn yr unfan, neidio, ayb am 20 eiliad. Bydd rhaid i arweinyddion fod yn barod i ymyrryd os yw’r awgrym yn debygol o arwain at niwed!

Y Gemau
 40 mun 
Symudwch y timau i’w man cychwyn dynodedig. Sicrhewch fod pawb yn deall rheolau eu gêm. Chwythwch y chwiban. Ar ôl dau funud chwythwch y chwiban eto i ddwyn y gêm i ben. Dylai’r Arweinydd nodi’r sgôr (dim twyllo!) a sicrhau fod y gêm yn barod ar gyfer y tîm nesaf cyn iddynt symud ymlaen (ar chwythiad y chwiban) i’r orsaf nesaf. Ailadroddwch fel bo briodol. Sicrhewch fod o leiaf pum munud yn weddill ar ddiwedd y sesiwn ar gyfer...
Cloi
 5 mun
Dewch â phawb at ei gilydd a gwnewch ychydig o ymarferion ymestyn cyn iddynt eistedd gyda’i gwledydd cyflawn. Gofynnwch pa gemau oedd y rhai gorau, ym mha rai y cawsant y llwyddiant mwyaf, ayb Diolchwch iddynt am geisio eu gorau glas ac am weithio fel timau. Sicrhewch fod yr Arweinyddion Gwledydd yn gwybod i ble maen nhw’n mynd nesaf a chasglwch y cardiau sgôr. Os defnyddir y daflen Gemau, caniatewch amser ar y diwedd i’r plant ei lenwi gyda’i Harweinydd Gwlad.

Offer sydd eu hangen ar gyfer y gemau a restrir
1. Amrywiaeth o offer chwaraeon – un darn ar gyfer pob cystadleuydd
2. Pum bag ffa; tri chylch

3. Bwced; dŵr, jwg, cwpanau plastig

4. Marciwr (peg); tâp mesur

5. Dwy lwy bren; wy(au) neu satswma(s)
6. Mygydau; peli troed, goliau (conau)
7. Cylch pêl-rwyd, peli – gweler y dewisiadau eraill os nad oes cylch

8. Dŵr; cwpanau

Mae cael digon o gonau yn help i osod ffiniau ardaloedd yr heriau ac i farcio dechrau a diwedd rasus cyfnewid.

Heriau Parth Chwaraeon
1. Ras gyfnewid offer chwaraeon
 Casglwch nifer o offer chwaraeon, e.e. pêl dennis, côn, bib, ffon hoci (un darn o offer ar gyfer pob aelod o’r tîm) a rhannwch y tîm yn ddau grŵp a’u gosod i sefyll mewn rhesi gyferbyn â’i gilydd y tu ôl i ddau gôn tua 10m ar wahân, gyda phob person yn dal un darn o offer. Ar y chwiban, mae’n rhaid i’r person cyntaf redeg at y person gyferbyn (1 hyd). Maen nhw’n rhoi eu darn offer i’r person arall sy’n rhedeg yn ôl ac yn ei basio ymlaen ynghyd â’i offer ei hun i’r person nesaf. Yn y diwedd bydd pob un wedi pasio’r holl offer ond maen nhw’n dal ati i redeg nes bod y chwiban yn chwythu.
Sawl hyd a redwyd?
2. Bagiau ffa yn y cylch
Mae pob person yn cael pum bag ffa bach yn ei dro. Gosodwch dri chylch bach (gwahanol faint) rhyw bellter oddi wrth ei gilydd gan osod sgôr o 5 pwynt i’r pellaf, 3 i’r canol a 1 i’r agosaf. Yn eu tro bydd y chwaraewyr yn taflu eu pum bag i geisio sgorio cymaint o bwyntiau ag y gallant. Ar ôl taflu’r pum bag mae’n rhaid i’r person hwnnw nôl y bagiau ar gyfer y chwaraewr nesaf. Mae aelodau’r tîm yn parhau i gymryd y tro am 2 funud cyfan ac yna nodir cyfanswm y pwyntiau.  Beth oedd cyfanswm y pwyntiau?
3. Ras gyfnewid gyda dŵr Bydd angen bwced yn llawn o ddŵr a jwg wag wrth ei ymyl. (Sicrhewch eich bod yn gwybod ymlaen llaw sawl cwpan o ddŵr sy’n llenwi’r jwg!) Mae’r tîm yn sefyll mewn cylch o amgylch y bwced a’r jwg, gyda phob person yn gafael mewn cwpan plastig. Ar y chwiban mae’r person cyntaf yn llenwi ei gwpan allan o’r bwced ac yn ei wagio i gwpan y person agosaf, Mae’r person hwnnw yn pasio’r dŵr ymlaen nes bod y person diwethaf yn rhoi’r dŵr yn y jwg wag. Yna caiff y person cyntaf ddechrau llenwi ei gwpan eto. Daliwch i chwarae nes chwythir y chwiban. Os bydd y jwg yn mynd yn llawn, tywalltwch y dŵr yn ôl i’r bwced a gwneud nodyn o hyn. Yn y diwedd tywalltwch y dŵr yn y jwg yn ôl i’r cwpanau a chyfrif sawl cwpan (a jwg) llawn sydd yna – dim ond y rhai llawn sy’n cyfrif! Sawl llond cwpan sydd yna?
4. Naid hir
Marciwch y man cychwyn o ble fydd pob person yn neidio (dim rhedeg). Rhowch farc i nodi cefn eu pwynt glanio (fel arfer cefn eu sawdl – oni bai iddynt ddisgyn yn ôl wrth lanio). Y marc hwn yw man dechrau’r ail berson ac ewch ymlaen am gyfanswm o ddeg naid (gall rhai plant fynd ddwywaith). Beth yw cyfanswm pellter y neidio?
5. Wy ar lwy
Rhennir y tîm yn ddau i sefyll y tu ôl i ddau gôn tua 5m oddi wrth ei gilydd. Mae’r person cyntaf yn cael llwy bren fawr sy’n cario wy (neu satswma neu rywbeth tebyg). Ar y chwiban mae’r person yn rhedeg (neu hopian) at y person gyferbyn sydd hefyd â llwy bren ac mae’r wy yn cael ei drosglwyddo (trwy law). Os gollyngir yr wy mae’n rhaid i’r person ail gychwyn o’r man lle gollyngwyd yr wy. Gallwch ychwanegu rhwystrau i’w wneud yn anoddach, e.e. dringo dros gadair.
Sawl hyd a gyflawnwyd?
6. Cicio dall o’r smotyn Trefnwch y plant i weithio gyda phartner, y naill i roi cyfarwyddiadau a’r llall i gicio, yna newid drosodd. Ar y chwiban bydd y ciciwr yn ceisio sgorio gôl wrth gwisgo mwgwd.  Y partner yw ei gymhorthydd sydd yn rhoi cyfarwyddiadau ac yn nôl y bêl. Ar ôl y gic gyntaf, mae’r pâr yn symud i ffwrdd i wneud lle i’r pâr nesaf, ayb. Ar ôl y gic olaf mae’r parau’n newid swyddi ac mae’r cicio’n ailgychwyn.
Sawl gôl gafodd ei sgorio?
7. Pêl-rwyd
Gan fynd yn eu tro mae pawb yn cael dau gyfle i sgorio pwynt trwy daflu pêl i gylch pêl-rwyd. Dylai’r Arweinydd ddychwelyd y bêl rhwng pob tafliad. Os nad oes cylch pêl-rwyd ar gael neu gan ei fod yn rhy anodd i blant ifanc, gallwch daflu peli tennis i mewn i fwced.
Beth yw cyfanswm y pwyntiau?
8. Egwyl a diod
Defnyddiwch un o’r gorsafoedd fel man i gael torriad a diod ac i sicrhau nad yw’r plant yn mynd yn rhy boeth. Bydd hyn hefyd yn gyfle gwych i drafod tactegau ac i Arweinyddion i gael sgwrsio gyda’u grwpiau. 
Cynnwys – Seremoni Gloi 
Fel arfer yn neuadd yr ysgol
Thema: Dathlu

Bydd angen: Sgript ddrama

Mae yna nifer o ffyrdd y gallwch gynnal y Seremoni Gloi, yn ddibynnol ar y gofod sydd ar gael yn y neuadd (neu y tu allan?) a pha mor gyflym bydd y grwpiau’n cyrraedd, felly byddwch yn hyblyg.

Cynnull 
 2 fun
Dewch â’r holl dimau i leoliad canolog, ac i eistedd gyda’u gwlad ar y matiau. Os defnyddiwyd fflam yn y Seremoni Agoriadol, sicrhewch ei bod wedi ei chynnau yn y Seremoni Gloi.
Croeso 
 5 mun
Gan ddefnyddio’r gân ‘Mae ganddo’r byd cyfan yn ei law’ esboniwch eich bod am groesawu pob gwlad yn unigol i’r Seremoni Gloi. Gwahoddwch bob gwlad yn ei thro i orymdeithio o amgylch y neuadd y tu ôl i’w baner tra bydd pawb yn canu. Enwch bob gwlad yn eu tro – peidiwch ag aros nes i un wlad ddychwelyd cyn anfon y nesaf. Gorffennwch trwy ganu’r pennill cyntaf eto ac yna weiddi Hwrê.
Adolygu 
 3 mun
Os ydych wedi llwyddo i dynnu lluniau trwy gydol y dydd, dangoswch nhw ar sgrin. Byddai’n dda cael cerddoriaeth addas yn y cefndir. Os na wnaethoch chi hyn, gadwch y rhan yma o’r seremoni allan.

Adolygu’r parthau
3 mun
Gofynnwch i’ch tri cydlynydd parth roi crynodeb sydyn o beth ddigwyddodd, sut wnaeth pawb ac i nodi unrhyw ddigwyddiad doniol neu syfrdanol. Efallai gellir dewis un grŵp i berfformio eu fersiwn nhw o ‘Mae ganddo’r byd cyfan’ er efallai byddai’n well dewis tîm na fydd yn derbyn medal yn ddiweddarach. Dylai’r cydlynwyr ddweud diolch i’r holl blant am wneud mor dda.
Trafodaeth 
 8 mun
Atgoffwch y plant mai nod y dydd oedd cael hwyl – a gawson nhw hwyl? Treuliwch amser yn gofyn i’r plant rannu eu huchafbwyntiau. Yna atgoffwch nhw mai un rhan o’r diwrnod oedd dysgu am ba mor arbennig yw cael perthyn i dîm ac i feddwl sut allant helpu eraill deimlo’n arbennig ac i berthyn. Atgoffwch nhw sut roedd Sacheus yn teimlo pan gafodd ei ddewis gan Iesu gan newid ei fywyd yn llwyr. (Dangoswch Bennod 6 allan o’r DVD Stryd Luc, Cyngor Ysgolion Sul.) Mae Cristnogion yn credu bod Iesu am i bawb i deimlo’n arbennig a pherthyn i dîm Duw. Mae’r gwirfoddolwyr sy’n helpu heddiw yn bobl sydd â’u bywydau wedi newid trwy ddod i adnabod Iesu ac maen nhw’n perthyn i dîm Duw, felly dangoswch eich diolch trwy guro dwylo.

Gwobrwyo
5 mun
Atgoffwch y plant eu bod wedi bod yn brysur yn sgorio pwyntiau trwy gydol y dydd a daeth yn amser i gyhoeddi’r canlyniadau. Atgoffwch nhw y dylent, fel chwaraewyr da, fod yn falch dros eraill a dylent gymeradwyo pawb. Darllenwch y pum gwlad uchaf gan ddechrau gyda rhif 5 ac adeiladu’r tensiwn fel yr ewch ymlaen. (Yn ddiweddarach gallwch roi’r holl ganlyniadau a phwyntiau yn dawel i’r timau eraill ond mae gwneud hyn yn cadw pawb yn rhan o’r cynnwrf tan y diwedd. Darparwch fedalau aur i’w cyflwyno i’r tîm buddugol a sicrhewch fod digon o gymeradwyaeth a cherddoriaeth addas pan ânt ymlaen i dderbyn eu medalau, efallai gan y Pennaeth neu westai arbennig. Mae yna dystysgrif yn y pecyn hwn i’w roi i bob cystadleuydd neu gellir ei addasu i gyflwyno tystysgrifau aur, arian ac efydd i aelodau’r tair gwlad uchaf.

Diffodd y fflam
 5 mun
Cyhoeddwch ei bod hi’n amser cloi’r Gemau’n ffurfiol a diffodd y fflam. Gwahoddwch y gwestai arbennig neu blentyn sydd wedi gwneud yn arbennig o dda yn ystod y dydd i ddod ymlaen a chwythu’r gannwyll allan. Cyhoeddwch bod y Gemau wedi dod i ben.

Cloi 
 2 fun
Mae’n debyg y bydd y Pennaeth am ddweud gair yma ond os nad, gofynnwch i’r plant gymeradwyo eu hathrawon a chymorthyddion a fu gyda nhw trwy gydol y dydd – gallwch gyflwyno medalau aur iddynt! Anfonwch y gwledydd yn ôl un ar y tro i’w hystafelloedd dosbarth gan gofio casglu baneri’r gwledydd ganddynt. Gorffennwch yn brydlon – byddai’n well gan yr ysgol i fod yn rhy fyr na gor-redeg gan y gall hyn beri problemau gyda threfniadau mynd adref a’r defnydd o’r safle wedi’r ysgol.
Cerdyn Sgorio Parth Chwaraeon

Enw Gwlad/Tîm

Arweinydd Gwlad/Tîm

	Cystadleuaeth
	Sgôr



	Ras gyfnewid offer


	

	Bagiau ffa yn y cylch

	

	Ras gyfnewid gyda dŵr

	

	Naid hir

	

	Wy ar lwy

	

	Cicio dall o’r smotyn

	

	Pêl-rwyd

	


Cerdyn sgorio Cydlynydd Parth
Parth
Dileër fel bo’n briodol
Darganfod/Creadigol/Chwaraeon
Cofiwch eich bod yn gwobrwyo pwyntiau am:

Perfformiad (pa mor dda gyflawnodd y tîm y dasg – allan o 5)

Gwaith tîm (pa mor dda buont yn cydweithio ac annog ei gilydd – allan o 5)

Ysbrydoliaeth unigolyn – pwynt bonws anodd ei ennill – allan o 1

Felly, y marc uchaf posibl yw 11 allan o 10!

	Gwlad/Tîm


	Sgôr/10

Cerdyn Sgorio Terfynol

	Gwlad/Tîm
Enw
	Parth Darganfod
	Parth Creadigol
	Parth Chwaraeon
	Cyfanswm
	Safle Terfynol

	Tsieina

	
	
	
	
	

	Yr Aifft

Cofrestr Gwlad/Tîm
	Gwlad


	Nifer o aelodau

	Arweinydd Gwlad
	Oedolyn o’r ysgol



	1
	2

	3
	4

	5
	6

	7
	8

	9
	10

	11
	12

	13
	14

	15
	16


Amserlen

9.15am
Seremoni Agoriadol yn neuadd yr ysgol

9.50am
Y plant yn symud mewn timau i’w parth cyntaf

9.55am
Gweithgaredd Parth 1 yn dechrau

10.55am
Egwyl

11.15am
Gweithgaredd Parth 2 yn dechrau

12.15pm
Gweithgaredd Parth 2 yn gorffen

12.20pm
Cinio

1.20pm
Cofrestru

1.30pm
Gweithgaredd Parth 3 yn dechrau

2.30pm
Symud i’r Seremoni Gloi 

2.35pm
Seremoni Gloi

Trefn mynd i’r parthau
Gwlad

Brasil

Canada

Tsieina

Yr Aifft

Ffrainc

Groeg

Yr India

Seland Newydd

De Affrica

Cyflwynir y dystysgrif hon i:

am gymryd rhan yn Y Gemau

Dalen labeli ddrafft

Brasil ayb
Argraffwch ddalen labeli ar wahân ar gyfer pob gwlad

Dilëwch enw’r wlad ac ychwanegwch enw pob plentyn yn unigol

Gofynnwch iddynt arddangos eu label yn amlwg

Parth Creadigol – Ffeil-o-Ffeithiau Fy Ngwlad

	Categori
	DU
	Fy Ngwlad

	Poblogaeth
	79ain
	Mwy/Llai

	Dinas fwyaf
	22ain
	Mwy/Llai

	Arian cyfredol
	Punt
	

	Disgwyliad einioes
	79.4
	

	Cyfandir
	Ewrop
	

	Lliw Cylch Olympaidd
	Glas
	

	Cymdogion
	Iwerddon, Ffrainc
	

	Lliwiau baner
	Coch, glas, gwyn
	

	Bwyd
	Pysgod a sglodion
	

	Anifail
	Ci a chath
	

	Iaith
	Cymraeg, Saesneg
	

	Helo
	Helo, hello
	

	Tirnod
	Big Ben
	

	Hinsawdd
	*****
	


Enw:
Gwlad:

Trefnir Y Gemau gan nifer o fudiadau Cristnogol o dan faner ‘’More than Gold. Hwn yw’r corff sy’n cynrychioli’r weinidogaeth Gristnogol ar gyfer Y Gemau Olympaidd a Pharalympaidd 2012.
Parth Darganfod
Iesu a Sacheus (Luc 19: 1-10, Beibl.net)
Aeth Iesu yn ei flaen i mewn i Jericho, ac roedd yn mynd drwy'r dref.2 Roedd dyn o'r enw Sacheus yn byw yno — Iddew oedd yn arolygwr yn adran casglu trethi Rhufain. Roedd yn ddyn hynod o gyfoethog.3 Roedd arno eisiau gweld Iesu, ond roedd yn ddyn byr ac yn methu ei weld am fod gormod o dyrfa o'i gwmpas.4 Rhedodd ymlaen a dringo coeden sycamorwydden oedd i lawr y ffordd lle roedd Iesu'n mynd, er mwyn gallu gweld.

5 Pan ddaeth Iesu at y goeden, edrychodd i fyny a dweud wrtho, “Sacheus, tyrd i lawr. Mae'n rhaid i mi ddod i dy dŷ di heddiw.”6 Dringodd Sacheus i lawr ar unwaith a rhoi croeso brwd i Iesu i'w dŷ.

7 Doedd y bobl welodd hyn ddim yn hapus o gwbl! Roedden nhw'n cwyno a mwmblan, “Mae wedi mynd i aros i dŷ ‘pechadur’ — dyn ofnadwy!”

8 Ond dyma Sacheus yn dweud wrth Iesu, “Arglwydd, dw i'n mynd i roi hanner popeth sydd gen i i'r rhai sy'n dlawd. Ac os ydw i wedi twyllo pobl a chymryd mwy o drethi nag y dylwn i, tala i bedair gwaith cymaint yn ôl iddyn nhw.” Ref
9 Meddai Iesu, “Mae'r bobl sy'n byw yma wedi gweld beth ydy achubiaeth heddiw. Mae'r dyn yma wedi dangos ei fod yn fab i Abraham.10 Dw i, Mab y Dyn, wedi dod i chwilio am y rhai sydd ar goll, i'w hachub nhw.”
Sut oedd y dorf yn teimlo pan ddewisodd Iesu i fwyta yn nhŷ Sacheus?

Sut oedd Sacheus yn teimlo pan ddewisodd Iesu fwyta gydag ef?

A fedrwch chi feddwl am amser pan gawsoch eich dewis neu buoch yn teimlo’n arbennig mewn rhyw ffordd?

Oes yna ffyrdd y gallwch chi wneud i eraill deimlo’n arbennig neu fel petaent yn perthyn?

Parth Chwaraeon

Pa her wnest ti fwynhau fwyaf?

Pa weithgaredd wnest TI orau?

Pa weithgaredd wnaeth dy DÎM orau?

Beth wnest ti ddysgu o’r gweithgareddau hyn?

